
GOUVÈNÈ HOCHUL ANONSE 9.6 MILYON DOLA POU BAY SIPÒ SANTE MANTAL 
POU ZÒN RIRAL YO NAN ETA NOUYÒK  

  
Ekspansyon ekip Entèvansyon nan Moman Kritik nan zòn riral yo pou ede moun k 

ap viv ak maladi mantal pandan peryòd tranzisyon an  
  

Pwogram Fèmye Sipòte Fèmye pral sipòte sèvis ki akse sou kamarad epi ki 
adapte sou plan kiltirèl nan 44 konte riral  

  
  

Gouvènè Kathy Hochul te anonse jodi a 9.6 milyon dola nan finansman eta ki disponib 
pou bay lòt sèvis asistans sante mantal pou zòn riral yo nan eta a, ki gen ladan yon 
pwogram ki dedye pou ede fèmye yo, travayè agro-endistri yo ak fanmi yo. Biwo Sante 
Mantal Eta (Office of Mental Health, OMH) a ap bay 7.6 milyon dola pou etabli kat 
nouvo ekip Entèvansyon nan Moman Kritik (Critical Time Intervention, CTI) pou sipòte 
moun k ap viv ak maladi mantal nan zòn riral yo nan eta a pandan peryòd tranzisyon yo 
ak 2 milyon dola pou pwogram Fèmye Sipòte Fèmye (Farmers Supporting Farmers) 
pou ede moun k ap travay nan agrikilti pou navige estrès yo souvan asosye ak endistri 
a.  
  
"Nou gen yon obligasyon pou pote asistans sante mantal bay kiltivatè Nouyòk yo ak zòn 
riral yo nan eta nou an kote sipò sa yo pa toujou disponib", Gouvènè Hochul te 
deklare. "Enpak konbine pwogram Fèmye Sipòte Fèmye a ak ekip Entèvansyon nan 
Moman Kritik yo pral ede pote plis resous sante mantal nan kèk pati nan eta nou an 
kote sèvis sante konpòtmantal yo nesesè anpil."  
  
OMH ap bay 7.6 milyon dola sou senkan pou etabli de nouvo ekip Entèvansyon nan 
Moman Kritik la pou sèvi konte nan Lwès Nouyòk yo, ak de lòt pou sèvi konte nan North 
Country yo. Ekip sa yo pral rejwenn twa lòt ki te rekonpanse ane pase a epi yo espere 
fonksyone nan fen ane sa a, ak fleksibilite inik pou ofri sèvis sipò ak kowòdinasyon 
swen nan kominote riral yo.  
  
Chak ekip dwe gen yon relasyon travay byen defini ak omwen yon lopital ki baze nan 
kominote a epi yo dwe patisipe nan planifikasyon sòti pou yo ka bay lyen apre sèvis yo. 
Ekip sa yo pral kontinye travay ak moun pou asire yo satisfè bezwen imedya yo epi yo 
rete konekte ak sipò kominote a.  

OMH ap bay tou 2 milyon dola sou senk ane pou yon founisè sèvis pou aplike pwogram 
Fèmye Sipòte Fèmye a nan tout eta a, espesyalman nan 44 konte yo ki sipòte fèm ak 
biznis agrikòl yo. Eta a gen apeprè 111,369 km kare (43,000 mil kare) zòn riral ak 
anviwon 3.4 milyon Nouyòkè — plis pase 17 pousan popilasyon eta a — k ap viv nan 
kominote yo konsidere kòm riral yo.  
  
Fèmye Sipòte Fèmye te devlope an repons a lyen ki byen dokimante ant kriz ekonomik 
ak estrès ki lakòz travayè agrikòl yo ak fanmi yo nan yon risk ogmante pou move rezilta 
sante konpòtmantal. Finansman an pral bay popilasyon sa a asistans teknik pou adrese 
bezwen biznis ak finansye yo, ansanm ak sipò byennèt pou ankouraje rezilta sante 
konpòtmantal amelyore.  
  
Apeprè 20 pousan rezidan riral ki gen laj 55 an oswa plis ap viv ak yon pwoblèm sante 
mantal, dapre Depatman Sèvis Sante ak Imèn Ameriken (U.S. Department of Health 
and Human Services) an. Menm jan an tou, kominote riral yo rapòte pousantaj swisid ki 
siyifikativman pi wo pase zòn iben pou alafwa adilt ak jèn yo.  
  
Doktè Ann Sullivan, ki se Komisè OMH, te deklare, "Efò nou pou ranfòse sistèm 
swen sante mantal Eta Nouyòk la gen ladan pote sèvis nan zòn ki tradisyonèlman pa 
gen ase sèvis yo, ki gen ladann anpil nan kominote riral nou yo. Pwogram sa yo ap bay 
sipò enpòtan pou yon segman nan popilasyon an ki gen risk ki ta ka dekonekte nan 
sistèm swen nou an. Atravè envèstisman tankou sa a, Gouvènè Hochul ap demontre 
angajman kontinyèl li pou elaji sèvis sante mantal pou tout Nouyòkè yo, ki gen ladan 
Nouyòkè ki tradisyonèlman pa jwenn ase sèvis yo."  
  
Komisè Agrikilti Eta Nouyòk la, Richard A. Ball, te deklare, "Soti nan move tan 
enprevizib rive nan depans k ap monte, fèmye yo fè fas a anpil defi ki espesifik nan 
endistri a epi ki ka non sèlman gen yon konsekns finansye, men tou yon konsekans 
emosyonèl. Nouvo pwogram sa a, atravè Biwo Sante Mantal ak sipòte pa Gouvènè a, 
pral bay fèmye yo ak fanmi yo resous sante mantal ki gen anpil valè, pou ede endistri 
agrikòl Nouyòk la jere ak pi byen fè fas ak ensètitid ak estrès pou sante ak byennèt 
jeneral yo."  
  
Senatè Eta, Samra G. Brouk, te deklare, "Nou bezwen asire ke yo adrese twou vid ki 
genyen ant bezwen ak aksè pou swen sante mantal yo aktivman. Sipò ant kamarad nan 
zòn ki pa gen ase sèvis yo ka chanje rezilta tout lavi pou manm kominote yo nan kriz. 
Sipò 9.6 milyon dola Gouvènè Hochul pou zòn riral yo ak 7.6 milyon dola OMH pou ekip 
CTI yo pral sipòte repons ki akse sou kamarad ak konpetan sou plan kiltirèl pou moun ki 
gen maladi mantal pou kenbe kominote nou yo an sekirite."  
  
Manm Asanble Jo Anne Simon te deklare, "Kominote riral yo te soufri depi lontan 
akoz sèvis sante mantal ki pa ra oswa ki pa egziste. Envesti nan aksè ak swen sante 
mantal nan kominote riral yo dezespereman nesesè. Finansman sa a pral pèmèt nou 
mennen ankèt sou ki kote bezwen an pi gwo ak kote gen baryè pou tretman yon fason 
pou amelyore aksè ak bon jan kalite swen. Mwen rekonesan anvè Gouvènè Hochul pou 
angajman li pou ranfòse sèvis sante mantal nan tout eta nou an."  

Anba lidèchip Gouvènè Hochul, OMH kontinye envesti finansman epi antreprann 
inisyativ ki konsantre sou amelyore sante mantal nan zòn riral yo nan eta a. An 2023, 
ajans la te kreye pozisyon kowòdonatè sante konpòtmantal nan zòn riral yo pou travay 
avèk biwo rejyonal rejyon nò eta yo, ak Biwo Sante Riral (Office of Rural Health) eta a 
ak Biwo Sèvis ak Sipò kont Adiksyon (Office of Addiction Services and Supports) pou 
idantifye resous lokal, eta ak federal pou adrese bezwen inik kominote riral nou yo.  
  
Ane pase a, OMH te etabli yon nouvo ekip Tretman Kominotè Entansif (Assertive 
Community Treatment) oswa 'ACT' pou Nouyòkè k ap viv ak maladi mantal grav nan 
zòn riral yo nan eta a kapab resevwa sèvis sante mantal enpòtan nan kominote yo, olye 
nan yon anviwònman lopital ki pi restren. Kounye a ekip ACT nan zòn riral la ap bay 
moun ki pi bezwen li sèvis 24 sou 24, nan odopte yon apwòch swen ki santre sou moun 
epi ki baze sou rekiperasyon.  
  
Anba direksyon Gouvènè Hochul, OMH te rekonvoke tou Gwoup Travay pou 
Prevansyon Swisid (Suicide Prevention Task Force) la avèk yon objektif pou ranfòse 
apwòch sante piblik, amelyore konpetans sistèm sante a, amelyore metòd siveyans 
done yo, ak enfome konpetans kiltirèl nan estrateji prevansyon swisid eta a. 
Espesyalman, gwoup travay sa a gen yon chaj pou etidye popilasyon espesyal nan 
Nouyòk, enkli kominote riral yo.  

